Бодлогын нөхцөл:
Иргэн Ж нь “А” аймгийн Биеийн тамир спортын газрын даргаар ажилладаг. Тэрээр тус аймгийн Санхүүгийн хяналт, /дотоод/ аудитын албаны санхүүгийн хяналт шалгалтын улсын байцаагч С-д холбогдуулан “2019 оны 5 дугаар сарын 03-ны өдрийн 01/01/01 дугаартай дүгнэлтийг илт хууль бус болохыг тогтоолгох” шаардлага бүхий гомдлыг 2019 оны 10 сард дээд шатны захиргааны байгууллагад гаргасан боловч захиргаа “хөөн хэлэлцэх хугацаа дууссан” гэсэн үндэслэлээр шийдвэрлэхээс татгалзсан. Иймд Ж 2020 оны 01 дүгээр сарын 24-ний өдөр “А” аймаг дахь захиргааны хэргийн шүүхэд нэхэмжлэл гаргасан.  
Нэхэмжлэгч нэхэмжлэлдээ: “Хариуцагч маргаан бүхий дүгнэлтэд намайг “ажлын байрандаа тэнцэхгүй” гэсэн нь илт хууль бус юм. Учир нь аймгийн Санхүүгийн хяналт, аудитын алба нь хөдөлмөрийн харилцаатай холбоотой ажлын байрандаа тэнцэх эсэх талаар дүгнэлт гаргах эрхтэй этгээд биш. Мөн уг дүгнэлтийг надад албан ёсоор мэдэгдээгүй, мэдэгдэх сонсох ажиллагаа явуулаагүй. Иймд улсын байцаагчийн дүгнэлт нь Захиргааны ерөнхий хуулийн 47.1.1-д заасан “утга агуулгын илэрхий алдаатай”, 47.1.3-т заасан “өөрийн чиг үүрэгт хамаарахгүй асуудлаар гаргасан” тул бүхэлд нь илт хууль бус болохыг тогтоож өгнө үү” гэжээ.
Хариуцагч С тайлбартаа: Санхүүгийн хяналт, аудитын алба нь хуульд заасан журмын дагуу Биеийн тамир спортын газрын 2014-2018 оны төсвийн хөрөнгийн бүрдүүлэлт, зарцуулалтын байдалд хяналт шалгалтыг хийсэн. Уг шалгалтаар Ж нь хуульд тогтоомжид заасан үүргээ биелүүлээгүйгээс төсөвт их хэмжээний хохирол учирсан болох нь тогтоогдсон. Иймд уг дүгнэлтийг Төсвийн тухай хуулийн 69.1, Төрийн хяналт шалгалтын тухай хуулийн 10.8, 10.9.1, 10.9.11, 10.12.2, Захиргааны ерөнхий хуулийн 103.2-ийг үндэслэн гаргасан ба дүгнэлтийн 1 дэх заалтаар Ж нь Нягтлан бодох бүртгэлийн тухай хуулийн 20, Авлигын эсрэг хуулийн 7.1.6., 7.1.7-д заасан үүргээ биелүүлээгүй болохыг, 2 дахь заалтаар төсөвт 33,000,000 төгрөгийн хохирол учирсан болохыг, 3 дахь заалтаар “Ж нь ажлын байрандаа тэнцэхгүй” болохыг тогтоосон. Маргаан бүхий дүгнэлт нь дотоод акт бөгөөд нэхэмжлэгчийн эрх, хууль ёсны ашиг сонирхлыг хөндөөгүй, нэхэмжлэгч хуульд заасан хугацааг хэтрүүлэн гомдол, нэхэмжлэл гаргасан, мөн тэрээр дүгнэлтийн 1, 2 дахь заалтыг үгүйсгэхгүй байж, төгсгөлд дурдагдсан “ажилдаа тэнцэхгүй” гэх ганц өгүүлбэрийг барьж бүхэлд нь илт хууль бус гэж маргаж байгаа нь үндэслэлгүй гэжээ.
 
1. Захиргааны хэргийн шүүх нэхэмжлэлийг хүлээн авах уу?
· Нэхэмжлэл үндэслэлтэй юу?


